
Кереш.


Татар драматургиясендә үзәк идеяне тулырак ачу өчен аллегорик образларга мөрәҗәгать итү тарихтан үк килә. Аның беренче оригиналь кулланылышын  Гафур Коләхметов биргән иде. “Ике фикер” драмасындагы аллегорик Кызыл һәм Кара фикерләр көрәшен сурәтләү ярдәмендә ул татар әдәбиятында пролетар фикерләр үткәрде, идея эчтәлеге ягыннан да, художество формасы җәһәтеннән дә зур яңалык кертте.


Туфан Миңнуллин исә “Әлдермештән Әлмәндәр” әсәрендә  бу алымның киңрәк мөмкинлекләрен тапкан. Аны без Әҗәл образын сурәтләүдә күрәбез. Әҗәл вакыт-вакыт үзенең беренчел нигезеннән аерылып-аерылып китә, мөстәкыйль эш йөртә, мөстәкыйль “яши” башлый. Ләкин автор һәрвакыт аның нәкъ менә реаль җирлеккә һәм кешегә бәйле булуын нечкә генә билгеләр, детальләр ярдәмендә сиздереп тора. Шуңа күрә без Әҗәлнең миссиясе бик тә реаль булган кебек үк, аның үзенең дә аллегорик образ булуын яхшы төшенеп кабул итәбез.


Аллегорик образларны без Т.Миңнуллинның  авыл эте турында балалар сәхнәсе өчен язылган драмалар циклында очратабыз. 
Әлеге әсәрләр тәнкыйтьчеләр тарафыннан өйрәнелмәгән. Мин шул пьесаларда аллегорик образлар ачыклауны тикшерү эшемнең төп максаты итеп билгелим. 

Тикшеренүнең төп объекты – авторның “Авыл эте Акбай”, “Акбай нигә күңелсез?”,  “Акбай, Тәмлетамак һәм Этбүреләр”, “Акбай һәм Сарык малае” пьесаларындагы аллегория алымы.


Төп максатыма ирешер өчен түбәндәге сорауларга җавап бирергә тиеш булырмын:

· Нәрсә ул аллегория?

· Әдәбият тарихында ул ничек чагылган?

· Туфан Миңуллинның “Авыл эте Акбай” драма әсәрләре циклында аллегория алымы ярдәмендә нинди проблемалар тасвирланган?

Шул сорауларга  әдәбият теориясенә кагылышлы фәнни

 басмаларда, Туфан Миңнуллинның иҗатына багышланган тәнкыйди мәкаләләрдә һәм әлеге конкрет драма әсәрләрендә җавап табарга тиеш булырмын.
I Бүлек.

“Аллегория” төшенчәсен ачыклау. Аллегориянең татар әдәбиятында эволюциясе.
Әсәрне күзәтүне башлаганчы, иң элек “аллегория” төшенчәсен ачыклыйк. 
“Аллегория” (“читләтеп” һәм “сөйлим” дигән мәгънәдәге грек сүзләреннән) – читләтеп сөйләүгә нигезләнгән тропларның бер төре. Троплар күчерелмә мәгънәне төрле әйберләр, күренешләр, предметлар арасындагы бәйләнеш аша барлыкка китерә торган гыйбарәләргә әйтәләр. Алар әдәбиятта образ тудыру, текстның тәэсир көчен арттыру, сурәтләнә торган күренеш-халәтне укучы күз алдына төгәл китереп бастыру өчен хезмәт итә.
Аллегория метафорага һәм символга охшый. Ләкин, кагыйдә буларак, метафора җөмлә эчендә аерым тәгъбирләрне генә тәшкил итә, аллегориядә исә мәгънә күчерү бөтен сурәтләүне алып тора. Символлардан аллегория, башлыча, конкрет әйберләргә бүтән мәгънә бирүе белән аерыла. Әгәр “давыл”, мәсәлән, революцияне символлаштырса, “бүре” конкрет бер җәнлек сурәтен ерткычлык, комсызлык белдерүче сурәткә әверелдерә. Аллегорик сурәт бөтен әсәрнең нигезенә салына, шунлыктан бөтен сурәтләүне тәшкил итә. Шуңа күрә аллегориягә тормышны бер төрле сурәтләү аша бөтенләй икенче мәгънә белдерүче троп, дигән билгеләмә бирергә мөмкин. Аллегорияне икенче төрле киңәйтелгән метафора дип тә карарга була. Чөнки монда да  бер күренеш икенчесе белән алыштырыла. 
 Әйтик, “Үз алтыннарымны кешегә тараттым, кеше бакырларын мин җыйдым” мәкале: үз кызларымны – алтыннарымны – кияүгә бирдем, кеше кызларын – бакырларны килен итеп алдым, дигәнне белдерә. Димәк, тормыш күренешен үз кыяфәтендә тасвирламыйча, бүтән төрле образлар, чаралар ярдәмендә сурәтләгән әсәрне аллегория диләр. Н.Исәнбәт аны киная дип атый.
     Кайбер жанрлар, әйтик, мәсәл, табышмак, асыл табигате, поэтикасы белән читләтеп әйтүгә нигезләнәләр, шунда аларның сәнгатьчә мәгънәсе ачыла. Мәсәл образлары артында нинди характерлар торганын без ачык тоябыз. Ә менә табышмакның хикмәтен, серен төшенү өчен бераз баш ватарга туры килә.

Язма әдәбиятта күләмлерәк әсәрләр дә аллегорик рухта иҗат ителә. Мәсәлән: 

Күңел һәр җирдә гөл эзли,
Тәкъдир һәр җирдә тикән төзли...(Дәрдемәнд)

Гөл – матурлык, яхшылыкны, тикән (тигәнәк) ямьсезлек, явызлыкны аңлата. 

Яки тагын бер мисал: Г.Рәхимнең “Яз әкиятләре” хикәясендә канәфер чәчәге һәм эт эчәгесе, кешеләрне белдереп, аллегорик образ булып килә.

Шулай итеп, аллегория әсәрләрдә читләтеп әйтүнең бер формасы, күренеш-хәлләрне предмет-сурәтләр белән атауны белдерә.
II Бүлек.

Туфан Миңнуллинның балалар өчен язылган сәхнә әсәрләрендә аллегория алымы.

Туфан  Миңнуллин, гомумкешелек проблемалар күтәргән олылар өчен язылган пьесаларыннан тыш, балалар өчен драма әсәрләре язу өлкәсендә уңышлы эшләп килде. Соңгы елларда ул авыл эте турында балалар сәхнәсе өчен тулы бер пьесалар циклы иҗат итте: “Авыл эте Акбай”, “Акбай һәм Сарык малае”, “Акбай, Тәмлетамак һәм Этбүреләр”,  “Акбай нигә күңелсез?”, “Акбай һәм кыш бабай”. Боларда кешелек алдында торган мәңгелек проблемалар, гомуми кыйммәтләр (яхшылык һәм яманлык, юмартлык һәм саранлык, ата-анага һәм балаларга  мөнәсәбәт, яшәү һәм үлем, мәгърифәтлелек һәм наданлык һ.б.) кызыклы ситуацияләрдә, балалар психологиясен яхшы белеп иҗат ителгән җанлы һәм җансыз табигать вәкилләре һәм күренешләре ярдәмендә ачыла һәм яклана.
Ә хәзер аерым әсәрләренә тукталыйк. Циклның үзәк герое – Акбай – үзендә авторга хас булган барлык сыйфатларын җыйган. Ул һәрвакыт гадел, акыллы фикерләр йөртеп, аларны эш-гамәлләрендә күрсәтә. Бу образның прототибы үзе Туфан Миңнуллин дип әйтсәм ялгышмам дип уйлыйм.

 “Авыл эте Акбай” пьесасын карыйк.  Әлеге әсәрдә без төп геройлар белән танышабыз. Алар – Акбай, Тәмлетамак һәм Бүре. Боларның һәрберсе кешелек сыйфатларын гәүдәләндерәләр, шуның өчен без аларны аллегорик образлар дип атарга хаклы. Акбай инде, әйткәнемчә, гаделлек, акыл,  намуслык кебек сыйфатларны үз эченә җыйган. Тәмлетамак исемле мәчедә без хәйләкәрлек, ялагайлану, икейөзлелек, ялкаулык күрәбез. Бүре  инде усаллыкны тасвирласа да, ана да гаделлек хас. “Авыл эте Акбай” драмасының сюжеты гади: Тәмлетамак шәһәргә барып, берәр хуҗа йортына кереп, шунда яшәп калырга ниятли. Юлга ялгыз чыгарга курка. Үзенең хәйләсен кулланып, Акбайны үзе белән ияртеп, шәһәргә чыгып китәләр. Урманга кергәч, Бүрене очраталар. Мәче, куркып, агач башына кача. Бүре эт белән мәченең бергә йөрүләренә шакката. Дошманнарын таларга ниятли, ләкин ул авыл этләренең йорт саклау бурычларын аңлап, усаллыгын күрсәтми. Шәһәр этләрен азгынлыкта гаепли. Урманда бүреләр белән азынып, көчекләр табалар, ди. Шул көчекләр эттән дә акыллырак, бүредән дә усалрак булып үсәләр, ди. Шуларның урманга хуҗа булуларыннан курка. Шуңа күрә шәһәр этләре белән көрәш алып бара. Акбай белән Тәмлетамакка урманны уратып чыгарга киңәш бирә. Болар шәһәргә килеп җитәләр. Тәмлетамак шундук Акбайны калдырып кача. Эт шунда шәһәр этләре белән таныша. Аларның бәхетсезлеген, ачлыгын күреп кызгана. Урам этләреннең хәтта исемнәре юк. Монда кешеләрнең мәрхәмәтсезлеге, вәхшилеге чагыла. Шуңа күрә ташландык этләр урамда артканнан арта бара. Әсәрдә шулай ук йорт этләре дә  күрсәтелә. Монда аларның диван өстендә ятып  симереп бөтенләй эткә охшамаган хайваннарга әйләнүеннән көлү күренә. Автор  әсәрдә авыл һәм шәһәр этләрен капма-каршы күрсәтә. Авылда этләр, шәһәргә караганда, күпкә бәхетлеләр. Монда аларга кешеләр тарафыннан яхшы мөнәсәбәтләр күренә, аларга монда бурычларын намуслы үтәргә бөтен шартлар тудырылган. Ә шәһәрдә йорт этләрен артык иркәлиләр, хәтта алар үзләренең төп бурычларын онытканнар. Аларның “бурычлары” бар, ләкин авылдагы этләрнекенә карганда, күпкә аерылып тора. 
       Чарлины кебек, чәчтарашларга йөртеп төрледән төрле “прическалар” ясата, ярышларда катнаштыра. Ләкин әлеге кыланышларның ахырда нинди якларын күрсәтәчәген әле аңламыйлар. 

 Урам һәм йорт этләре арасында көрәш бара. Урам этләре ачлыктан һәм начар яшәү шартлары аркасында үзенең ачуларын белдерергә мәҗбүр булалар. Ни өчен калада ташландык этләр артканнан арта бара? Бу инде мәңгелек сорау булып калырдыр, мөгаен. Ләкин авылда бит алар очрамый. Анда һәр этнең хуҗасы, йорты, азыгы бар, алар намус белән бурычларын үтиләр. Акбай ташландык этләрне кызгана, Дүрткүз исемле урам көчеген үзе белән авылга алып кайтып китә, һәм ул киләчәктә анда чын эт бәхетен татыячак.
Тәмлетамак инде үз бәхетен танымыйча, шәһәрдә калырга, берәр йортка керергә хыяллана, ләкин аның барып чыкмый. Үзенә “Кэтти” дигән ят исем уйлап чыгарып, урам мәчеләре белән чуала. Соңыннан барыбер авылына кайтып төшә.

      Бу драмада ташландык  этләр һәм мәчеләр проблемасы үзәктә тора. Әлбәттә инде  язмышлары  да кеше кулында. Аларның бәхетләре  изгелек-мәрхәмәтсезлеккә  бәйле. Мондый түбәнлеккә төшүдән сакланырга, андый көнгә калмас өчен алдагы тормышың турында уйлап яшәргә кирәк. Һәрберебезнең язмышы үз кулында. Үз көнебезне үзебез күрергә тиеш. Автор укучыларга тормыш тәҗрибәсе бирә. 
    Әгәр бу персонажларны аллегорик образлар буларак карасак, алар һәрберсе кеше сыйфатларын гәүдәләндерә. Акбай мәрхәмәтлелек, йорт этләре: Бульдог һәм Чарли иркә, ялкаулык  кебек сыйфатлары белән аерылып торалар. Ташландык этләр һәм мәчеләр язмышы белән ачы тормыш дулкынына ташланган кеше образларын да күрергә мөмкин. Тәмлетамак образы хәзерге көндә дә бик актуаль булып кала. Аның кебек  “зур кеше” булам  дип, авылдан шәһәргә китеп, үз максатларына ирешә алмыйча, тормыш төбенә тәгәрүчеләр шактый. 
      Иң мөһиме, кая гына китсәң дә, үзең булып калырга кирәк, кешелеклелек сыйфатларын югалтмаска, яхшылардан гына үрнәк алырга, начарларга үрнәк була белергә кирәк. Иртәме-соңмы чын йөзең ачылачак, бу бернинди яхшылыкка илтмәячәк. Киресенчә, шундыйларга ияреп, аларга охшарга тырышканчы, нәкъ менә шуларны баткаклыктан чыгарып, туры юлга кертергә кирәк, чөнки алар арасында да эчләрендә яхшы кеше яшеренеп ятканнар бардыр. Алар да тормышта адашып калучылардыр. Шуларның берсенә әйләнгәнче, бу кеше булмаган затларны коткарып, үзең дә вакытында аныңа  килергә кирәк.
      Һичкайчан ярамый үз милләтеңнән, үз телеңнән оялырга. Кеше нәрсә әйтмәс, һәрнәрсәнең үз урыны булган кебек, һәр кешенең үз теле, үз милләте бар. Аның белән горурланырга, ничек бар шулай кабул итәргә, үзең булып калырга кирәк. Туган тел туган тел инде ул. Безнең өчен иң якын, иң матур туган телебез. 

Йомгаклау.


Туфан Миңнуллин  драматургиясенең характерлы якларыннан берсе – аның заман проблемаларына аерата сизгер булуы. Агымдагы чынбарлыкны аның бүген чишүне сорый торган мәсьәләләрне чын сәнгать югарылыгында хәл итү кебек гаять авыр һәм катлаулы бурычны үтәүдә Т.Миңнуллин иҗаты татар әдәбиятының алгы сафына чыкты һәм бүген дә алда тора.
       Ун ел элек язган әсәрләре бүген дә актуальлеген югалтмаган. Аның пьесаларында кешелекне борчыган мәңгелек темалар күтәрелә. Шуларның күбесе аерым проблемаларга багышланып язылган: “Әниләр һәм бәбиләр” – ана белән бала, “Илгизәр + Вера” – катнаш никах, “Әлдермештән Әлмәндәр” – яшәү һәм үлем мөнәсәбәте һ.б. Шулардан балалар өчен язылган “Авыл эте Акбай” драмалар циклын аерып күрсәтергә мөмкин. Балалар психологиясенә нигезләнеп җиңел телдә, гади сюжетларга корылып язылган иҗат җимешендә җәмгыятьнең барлык өлкәләрендә диярлек чагылган проблемалар күтәрелә.
      Драматург үз иҗатында төрледән-төрле сурәтләү объектларыннан һәм алымнарыннан файдаланган. 

      Мин әлеге циклда аеруча аллегория алымын тикшердем. Драматург шушы алым ярдәмендә кешелекнең барлык тармакларында борчый торган мәсьәләләрне күтәрә алган.

      Әлеге тикшерү эшемдә мин мәрхәмәтсезлек, ялагайлану, икейөзлелек, тәкәбберләнү, чит-ятларга ышанып алдану, бурыч,  үз телеңнән, милләтеңнән, кардәшләреңнән баш тарту, тәрбия эшендә ялгышлык китерү, азгынлык, катнаш никах, ятимлек, рәхимсезлек, яшәү белән үлем кебек проблемаларны чыгардым.
Үз алдыма куелган максатыма түбәндәге бурычларны үтәп ирештем:

· “аллегория” төшенчәсен ачыкладым;

· аллегориянең әдәбият тарихында кулланылышын өйрәндем;

· Т.Миңнуллинның иҗатын күзәттем;

· пьесалар циклын тикшердем.

Тикшерү эшемдә эшен язу дәвамында алдыма куелган сорауларга 

әдәбият теориясенә кагылышлы һәм Т. Миңнуллин иҗатына багышланган фәнни мәкаләләрдән, драматургның пьесаларын укып, тикшереп, җавапларны эзләп таптым.


Кереш өлешендә әйтелгәнчә , аллегория алымы әсәрнең төп идеясен, күтәрелгән проблемаларны ачыкларга ярдәм итә. Ул бүген дә әдәбиятта киң  кулланылыш алган һәм киләчәктә дә актуальлеген югалтмас.

